
                                        GETXO LINGUAE 2008          

  ENTZUN, BERBA EGIN  ETA BERBETAN  JARDUN 

                            ESCUCHAR, HABLAR Y CONVERSAR

         Maite Goñi
Euskaljakintza, klik eta mintza, horretan gabiltza: ahozkotasuna teknologia berrien bidez lantzen DBHO 2. mailan 
1. Sarrera: Zer da euskaljakintza?  
Azkenaldian, web 2.0 edo Internet berriaz nonahi entzun dezakegu. 
Asko hitz egin da, halaber, irakaskuntzak internetera hurbiltzeko eta berau ulertzeko modu berri honi atera dakizkiokeen onurez. Jakintza Ikastolako IKT taldean, duela urte batzuk hasi ginen ohartzen onura hauez eta hausnarketa sakon baten ondorengo emaitza dira egun abian ditugun hainbat proiektu. Garbi ikusi genuen web 2.0 delakoak orokorrean asko eskaintzen zuela, baita irakaskuntza arloan bereziki emankorra izan zitekeela ere. 
Alde batetik, dohaineko eta erabilerrazak diren tresna mordo bat (blogak, wikiak, webquestak, agregatzaileak, marka-gune sozialak…) jartzen dira gure eskura; eta, bestetik, hori bezain garrantzitsua den filosofia berri bat (partekatzea, ezagutza denon artean eraikitzea, autonomiaz jokatzea, irakaslearen rola aldatzea…).
Gauzak horrela, ez genuen nahi teknologia berrien inplementazioa informatikako klaseetara edo ordenagailu gehiago erostera mugatzea. Esparru eta gai guztietara heltzea nahi genuenez, metodologian eta ikaskuntza-irakaskuntza prozesuan eragitea ezinbestekotzat jo genuen. 
Testuinguru horretan ulertu behar da Euskaljakintza blogaren sorrera. 
Aurrekoaren haritik, nire gaiaren planteamendua iraultzea erabaki nuen: Euskara eta teknologia berriak uztartzeko asmoz, blog bat sortzea erabaki nuen.
 Hasiera-hasieratik garbi nuen bloga ez zela tresna gehigarri bat izango, gaiaren ardatz nagusia baizik. Honela, hausnarketa sakon baten ondoren, testu liburua alde batera utzi, eta euskara irakasgaiaren asteko hiru orduetan ordenagailu gela erabiltzen hasi ginen.

2. Helburuak

Besteak beste, bi helburu azpimarratu nahi nituzke:

Derrigorrezko Bigarren Hezkuntza Ondorengo 2. mailan, DBHO 2n, Euskara jakintzagaiko curriculuma teknologia berriek eskaintzen dizkiguten aukerak erabiliz jorratzea (sarean dauden baliabideei onura ateratzen ahaleginduz eta metodologia aktibo zein partekatzailea erabiliz) 

Euskarazko irakurmena, idazmena eta ahozkotasuna kilikatzea.

3. Ahozkotasunaren lanketa

Ahozkotasunari dagokionez, web 2.0 delakoak tresna ugari eskaintzen dizkigu lanketa aberasgarriak aurrera eraman ahal izateko: webquestak, podcastak, blogak, wikiak… Gure kasuan, abiapuntua Ahozkotasuna lantzen deituriko webquesta da. 
Bertan, lanketa osoan zehar jarraitu beharreko urrats guztiak emateaz gain, prozesu osoa aurrera eramateko beharko dituzten erreferentziak zein balorazioaren nondik norakoa ere zehazten dira. 
Prozesu osoaren amaieran, ikasle bakoitzak ondo egituratutako azalpen bat eman behar du gela osoaren aurrean lau minutuz horretarako prestatutako eskema baten laguntza bakarraz. Ikasle batek hitz egiten duen bitartean, beste guztiek adi egon behar dute, ondoren, txantiloi bat erabiliz, ikaslearen balorazioa betetzeko. Denek jokatzen dute irakaslearen papera.
Dena den, hori bezain garrantzitsua da prozesu osoan zehar hobetzeko aukera izatea. Horregatik, jendaurreko azalpen horretara iritsi baino lehen treba daitezen eta beldurrak nahiz lotsak uxa ditzaten, teknologia berriek eskaintzen dituzten aukera apartez baliatzea interesgarria izan daiteke. 
Gure lanketaren barruan,  ikasle bakoitzak podcast edo audioblog bat sortu eta hainbat mezu grabatzen ditu. Horietako mezu bakoitzak aurretik aipatutako prozedura jakin bati jarraitu behar dio (sarrera, garapena, hitzuztea, eskema...). 
Prozesua oso aberatsa gertatzen da; izan ere, ikasleek euren jarduna grabatu ondoren, entzuteko eta akatsak zuzentzeko aukera baitute.
4. Ondorioak

Argi dago teknologia berriak ez direla ezinbestekoak ahozkotasuna lantzeko orduan, baina hori bezain begi bistakoa da aukera erakargarri bezain erabilgarriak eskain diezazkiguketela.
Bestalde, ahozkotasuna modu antolatu batean eta edozein arlotan txiki-txikitatik jorratzea ezinbestekoa dela iruditzen zait. Mota honetako gaitasunen lanketa hizkuntza irakasleen esku uzten badugu, ezer gutxi lortuko dugu. Hori gerta ez dadin, haurrak idazten edo hitz egiten hasten diren momentutik irakasle edota 

guraso guztiok, ahal dugun neurrian, hizkuntza irakasle bihurtu beharko genuke; azken batean, hizkuntza baita alor guztietan ezinbestekoa den bitarteko tresna. 


